
Almmolaš boazodoallostatistihkka lea hui mávssolaš 
gáldu sámi boazodoalu hálddašeapmái Norggas, 
muhto hálddašanindikáhtorat nugo eallostruktuvra 
ja iešguđetlágan buvttadanparamehterat 
gárgeduvvojedje easkka 1970-logu loahpageahčen. 
Ovdal dan boazodoalu statistihkkii Norggas gulai 
jahkásaš čálalaš raporta regionálalaš sámefálddiiguin 
juohke regiovnna boazologu birra ja čilgejeaddji 
čilgehus guohtundilálašvuođaid birra. Nugo buot 
almmolaš statistihkain, de leat boazodoallostatistihkas 
muhtin dulkonmeattáhusat dan vuođul movt dieđut 
leat čohkkejuvvon ja ovdanbuktojuvvon. Dan botta 
go sámi boazodoalu hálddašeapmi deattuhii ollislaš 
boazologu, de leat boazosápmelaččat árbevirolaččat 
atnán dehálažžan ealu girjáivuođa, earret eará agi, 
sohkabeali, sturrodaga, guolgga ja bohcco luonddu. 

Dákkár bajilgovain sáhtte boazosápmelaččat geahpedit 
riskka massimis bohccuid boahttevaš jagiin go leat 
heajos dálkkit ja guohtumat. Dán artihkkalis čilget mii 
historjjálaččat lea dáhpáhuvvan gáskkihiiguin njenetsa 
boazodoalus Sovjetlihtus ja buohtastahttit movt muhtun 
bohccošlájat ealus guđđojuvvoje eret modearna 
boazodoallostatistihkas Norggas. Gáskkihat sáhtte leat 
25% ealus 1980-logus, muhto gáskkihat eai goassege 
váldon mielde stáhta boazodoallostatistihkkii eai 
ovdal ge go gáldengielddus bođii 2010:s. Boazodoalu 
iežas árbevierrodieđuid vulos vuoruheapmi Norgga 
statistihkas sáhttá leat váikkuhan dasa ahte oassi 
dákkár máhtus lea jávkan ja dieinna lágiin dagahan 
ealáhusa earenoamáš raššin dálkkádatrievdamiidda 
ja areálageavaheapmái doaibmaguovlluin.

Čoahkkáigeassu

5.1 Álggaheapmi
Boazosápmelaččat leat árbevirolaččat doalahan 
ealuin alla geno- ja fenotiippalaš girjáivuođa agi, 
sohkabeali, sturrodaga, guolgga ja bohcco luonddu 
dáfus. Sámi boazoeaiggádat čilgejit funktionála 
ealu ”čáppa” eallun (Oskal, 2000) ja dát doaba lea 
sisdoalu dáfus juste nuppe ládje go eanandoalu 
ovttalágan eallu, mii lea šaddan dainna ahte válljejit 
oažžut alla buvttadeami (Tyler earáiguin, 2007). Vel 
ealu ”ii buvttadeaddji” elliin nai leat earenoamáš 
doaimmat mat dagahit ahte eallu ollislaččat leat 
bistevaš. Bohccuid gáskin lea boares praksis mii 
lea leamaš hui mávssolaš boazodoallokultuvrraide 
sirkumpolára davvin, sihke dál ja ovdal. Jáhkkimis áigá 
juo gáske bohccuid Fennoskandia boazodoalus, ja daid 
geavahedje heargin ja niesteboazun, ja dat lei okta 
oassi ealu doaimmaheamis (Soppela earáiguin 2022). 
Sámi boazodoalu moderniseren nuppástuhtii ealuid 
sakka 1970-logus, go gáskkihat eai šat namuhuvvon 
almmolaš statistihkas ja sarváid lohku njiejai hui vulos. 

Sámi boazodoallu ovddasta birgenlági ja eallinvuogi 
masa vuođđun leat praksisat ja máhtut mat leat 
ovdánan guhkes áiggi vásáhusaid bokte eallit garra ja 
hui molsašuddi dilálašvuođain Árktalaš birrasis. Danne 
boazodolliid árbevirolaš máhttu, kultuvra ja giella addá 
guovddáš vuođu fas hukset návccaid birget ja joatkit 
(resiliens) báikkálaččat go deaividit olgguldas šohkat 
ja birasrievdadeamit Stáhtalaš ja regionála stivren, 
servodaga ekonomalaš dilálašvuođat ja iešguđet 
muddendoaimmat váikkuhit boazodoallokultuvrraide 
ja árbevirolaš máhttui ja ja iešguđet regulatoralaš 
doaibmabijuide (Turi, E 2016; Eira, I., 2012, Eira; R., 2012).

Boazodoallu lea sirkumpolára álgoálbmotealáhus 
mas bohcco funkšuvdna boazodoalloekonomiijas 
ii ráddjejuvvo biergobuvttadeapmái, 
miessebuvttadeapmái ja heargefievrun. Leat ollu 
eará funktionála bohccokategoriijat maid almmolaš 
statistihkka ii leat váldán mielde ovdamearkka dihte 
Sovjetlihtus (Istomin earáiguin, 2022). Neneca-
boazoeaiggádat Ruoššas, háliidedje árbevirolaččat 
doalahit sierra boazokategoriija man gohčodedje 
menorui (belohahkii gáskon boazu) nenecagillii. 
Dáid elliid gáske nu ahte dát eai galgan geahpput 
ragatáigge ja galge leat buorit dálvvi badjel. Dát 
bohccot eai goassege geavahuvvon heargin, muhto 
liikká doalahedje daid ealus (Istomin earáiguin, 2022). 
Dábálaččat válljejuvvojedje ealu stuorimus, losimus 
ja gievrramus varrásat menoruin. Dát nagodedje 
goaivut garra muohttaga čađa maid eanas njiŋŋelasat 
eai nagot, ja nu sáhtte guođoheaddjit geavahit 
guohtuneatnamiid maid muđui eai livčče sáhttán 
geavahit muohtadilálašvuođaid geažil. Maiddái 
Norggas leat gáskkihiid rolla leamaš dehálaš ealuide, 
nugo goaivut suvnnjiid maiddái njiŋŋelasaide dálvet. 
Boađus šaddá ahte sarvát mat leat njiŋŋelasaiguin 
dálvet hedjonit ja váibet giđđat go buohtastahttá daid 
mat leat luovasealus. Vaikko muohtadilit leat heittohat 
leamaš Sovjetlihtus, de giđđat menoruit buoridedje 

guohtunvejolašvuođaid njiŋŋelasaide ja maid dasa 
ahte miesit cevze buorebut (Istomin earáiguin, 2022). 

Dát artihkal fuomášuhttá ”bohccuid mat jávke” 
statistihkain Davviguovlluid perspektiivvas maiddái 
vuođustuvvon dieđuid Nenetca boazodoalus, Ruoššas 
(Istomin earáiguin, 2022). Mii digaštallat earenoamážiid 
iešguđet šlájaid bohccuin, bohccuid ahke- ja 
sohkabealkategoriijaid maid stáda geavaha kvalitehta 
árvvoštallamii boazodoalu hálddašeamis, muhto mat 
unnán ovddastit boazodoalu iežas máhttovuođu. 
Norgga boazodoallostatistihkka speadjalasttii máilmmi 
numot stáhta háliidii dan oaidnit, vaikko dat čielgasit 
ii ollásit soahpan oktii árbevirolaš doaibmavugiin iige 
boazosápmelaččaid ipmárdusain das mot čáppa 
eallu galggai leat. Norgga boazodoallostatistihka 
speadjalastá boazodoalu nu movt stáda háliidivččii dan, 
vaikko dat ii heive duohta máilbmái. Lea čielggas ahte 
ii heive árbevirolaš boazosápmelaččaid siiddastallamii 
ja ipmárdussii makkár čáppa eallu galgá leat 
boazodoalu iežas máhttovuođu ja árvovuođu mielde.

5.2 Eallostruktuvra
Finnmárkku ealuin 1960-logus ledje dábálaččat 
gaskal 25 ja 50 % rávis varrásat, ja soittii bealli dáin 
gitta guovtte goalmmádasoassái gáskon (Paine, 
1994). Dárbbašuvvojedje ollu stuora gáskkihat 
dápmot heargin, vai ealu doalaha čoahkisin ja vai 
njiŋŋelasaid oppalaš aktivitehtadási doallat vuollin. 
Gáskkihiid givrodat dagahii ahte sii dasa lassin 
nagodedje čuollat čađa muohttaga ja jiekŋagerddiid, 
suvnnjiid ráhkadit vai besset guohtut  šattuide 
muohttaga vuolde, alcceseaset ávkin, muhto 
maiddái njiŋŋelasaide ja misiide (Tyler earáiguin 
2007). Ruošša boazodutki guovttos Vostryakov & 
Mezhetskiy (1988) guorahalaiga ealuid čoahkkádusa 
Norggas 1960-logus ja gávnnaheigga ahte ealuin 
ledje 50 % njiŋŋelasat (Mathiesen earáiguin  2024), 
ja ahte njuvve boares njiŋŋelasaid ja varihiid. 
Norgga eanandoallohálddahusa bargit árvvoštalle 
(60-70-logus) ahte sarvát leat dakkárat mat eai buvttat 
maidege ja dál leat Finnmárkkus unnán ealut main 
leat eanet go 5 % stuorra varis bohccot (Villmo 1967; 
Lenvik 1988; Nilsen 1998; Boazodoallohálddahus, 
2021). Holanda (2006) oainnu mielde lei ođđa 
eallostruktuvra čielgasit dakkár lágan ahte dálveealus 
galge leat eanemus lági mielde njiŋŋelasat. Njiŋŋelasat 
jahkásaččat ožžo misiid ja áimmahušše daid vai 
eanemus lági mielde cevze ja ledje buori vuoimmis 
vuosttaš čavčča. Rahkki sarváid lohku doalahuvvo 
unnimusmearis, muhto doarvái badjinsihkkarastit 
dievas čoavjuma. Njuovvanstrategiija galggai 
heivehuvvot dán eallostruktuvrii dainna go njuvve 
eanas misiid; dušše buoremusat šaddet ealihanboazun 
dahje ragahansarvvisin (Holand 2006). Dát lei 
oahpes metoda Stalina Sovjetlihtus ja geavahuvvui 
lasihit boazologu (Mathiesen earáiguin, 2024). Ollu 
njiŋŋelasat ealus sáhttá dagahit ahte bievlaeatnamis 
eanet duolmmastuvvá ja dálvet fas šalkejit, ja dát fas 

dagaha jus eallu muosehuvvá, de šaddá širasin. 
Jagi 2016:s ledje Neneca ja Yamala guovlluin Ruoššas 
juogo 6,6 % ja 25,1% gáldejuvvon sarvát ealus, ja 18,2 
og 28,9% ledje sarvvisin, mii mearkkaša 75,2 % ja 46 % 
ledje njiŋŋelasat iešguđet agis. Lohku rievddade ealuid 
dárbbuid mielde, nugo omd. guhkes johtingeainnuid 
dihte. Priváhta ealuin Yamalas orrot leamen 
eambbo gáldejuvvon sarvát go stáhta kollektiivva 
eaiggáduvvon ealuin Ruoššas. Nu lei eksperimentála 
eallostruktureren mas njiŋŋelasaid oassi lei stuorit 
ja miessenjuovvamat álggahuvvojedje Stalina 
Sovjetlihtus 1930-logus (Mathiesen earáiguin,  2024).

  

Oarje 
Finnmárku, 

Norga 
n = 78 000

Neneca AO,  
Ruošša 

n =175 000

Yamal , 
Priváhta 
Ruošša 

n = 765 000 
n= 225 457

Yamal 
MOP 

Ruošša

Sarvát 6.0 % 18.2 % 28.9 % 11.3 %

Gáldejuvvon 
varrásat 0 % 11.0 % 25.1 % 6.6.

Tabealla 1. Illustrašuvdna olles ealu, iešguđet 
regiovnnaid sarváid oasis ja gáldejuvvon bohccuid 
proseantaoasis 2016 ollislaš ealus, dás maiddái fárus 
priváhta ja kollektiiva-eaiggáduvvon boazodoallit 
Finnmárkkus, Neneca Autonoma Regiovnnaa (NAO), 
ja Yamalas (MOP = Municipal Production Unit).

Gálden lea okta vuohki maid boazodoallit leat 
geavahan váikkuhit makkár ealu háliidedje nu ahte 
ožžo kontrolla ealuide ja biergobuvttadeapmái 
ja vel nannet boazodoalu sosiála-ekologalaš 
birgennávccaid (resilience) ja heivehannávcca rievdi 
dálkkádatdilálašvuođaide ja areálahálddašemiide 
guohtunguovlluin sihke Norggas ja muđui 
Davviguovlluin (Tonkopeva earáiguin, 2024). 
Ovdamearkka dihte lea gáskima vuođđometoda 
varakeahtes gáskinmetoda, mas gáske bálluid 
bániiguin ja cuvkeje sisdoalu nu ahte eai billistan 
náhki (Skjenneberg & Slagsvold, 1968). Gáskkihiin lea 
ollu biergu ja leat buori vuoimmis miehtá jagi. Danne 
sáhttet njuovvat gáskkiha vaikko goas jagis ja nie 
sihkkarastit sihkkaris biepmu. Gáskkihat maid váikkuhit 
ealuid buori elliidčálggu. (Skum earáiguin, 2016).  

Boazosápmelaš Árdnen-Niillasa Gáren Ánná 
(Karen Anna Logje Gaup), riegádan 1938:s, muitalii 
movt ovdalaš áigge gáske: ...“ovdalaš áigge go 
mii gáskkiimet, de measta álohii šadde čal’oaivin 
(gáldejuvvon sarvát main eai leat námmečoarvvit)…
dál go geavahit gáldendoaŋggaid, de šaddet dat 
dávjá námmeoaivin (gáldejuvvon sarvát, main leat 
námmečoarvvit) ja stohkkenámme-oaivi (gáldejuvvon 
sarvát main álo leat námmečoarvvit, dat eai goassege 
čala)...” (Oskal earáiguin, 2009). Boazosápmelaččain 
lea leamaš máhttu iešguđet gáskinmetodain ovdal 
1700-logus. Leem (1767:231) čilge čal’oaivvegáskkihiid 
ná: “Et Rensdyr, hviss horn den lodne Hud, som omgav 
dem/ er assalden, Zhialle Oaawe af Zhialam og Oaawe, 
Hoved. Et Horn der haves i den Tome, som mand 

binder Rinsdyr.” Čal’oaivspáillihat leat “geahppasit 
gáskon” ja dáin šaddet garra čoarvvit main eai leat 
námit, ja eaige láhpe čorvviid dálvviid badjel. Dákkár 
“gáskima”oaččui go manipulerii bálluid anatomiija ja 
funkšuvnna nu ahte eai šat buvttat sagahanseallaid, 
muhto bisuhit jáhkkimis veahá testosteronbuvttadeami. 
Dát varrásat šaddet “duoddara body builderat 
ja gentlemen” danne go dáidda šaddet stuora 
deahkit ja šaddet gievrrat. Dát varrásat šaddet 
stuorrát, eai goasse raga ja leat steriillat.

BOX: Knut Leem, 1767, čilgii movt Finnmárkku 
boazosápmelaččat gáldejedje sarváid:

”Naar field-lapperne gilde sine rensdyr, 
skjiære de ikke huden opp og tage steenene 
ud, men uden at aabne huden klemmer 
dem i sønder imellem tænderne. En gildet 
rensdyr-okses navn forandres efter dens 
alder: naar den er to aar gammel, heder 
den: vaarek; er det tre aar gammel, kaldes 
den voveers; en som er fire aar gammel, 
bliver kaldet: goddoda; naar den er fem 
aar gammel, kaldes den Kuoiftus-hærgi; 
havende oppaaet 6.aars alder, heder den: 
makan; naar den haver oppnaaet en alder 
av 7.aar, bliver den kalded: namma-lapak, 
hvilket på dansk betyder: navntaberen; thi 
siden faar den ei flere navne”  
(Leem, K., 1767:152)

Čal’oaivspáilliha seammaláhkásaš dahje vástideaddji 
lea menorui, gáldejuvvon varrásat Neneca boazodoalus 
Ruošša bealde. Sovjetlihtus dákkár gáldejuvvon 
varrásiid klassifiserejedje dárbbašmeahttun boazun 
ja eanandoalu doaibmaolbmuid galge daid njuovvat 
jus dakkáriid gávdne kollektiivvalaš ealuin, čállá 
Istomin earáiguin earáiguin (2022). Sovjetlihtus 
menoruiat ealus gohčoduvvui kulak dakkárat mat 
láhtteje dego bajitgeardi, maid barggánis boazodoallit 
eai galgan čuovvut (Istomin earáiguin, 2022). 

5.3 Oanehaččat lágaid birra
Bohccuid gáskin nuppástuvai Norggas 2001:s go 
boazoeaiggádat ožžo gáldengildosa (Skum earáiguin,  
2016). Historjjálaš dáhpáhusat dagahedje ahte 
boazoeaiggádiid árbevirolaš gáskinmáhttu measta 
oalát jávkkai. 1956:s juo bođii sierra láhkaásahus 
fápmui bohccuid gáskima birra 1935-lága 5:át 
§ vuođul. Láhkaásahus gilddii boazoeaiggádiid 
geavaheames sámi árbevirolaš gáskinvuogi, ja 
rihkkumat šadde ráŋggástusa vuložat. Láhkaásahusa 
1.§ geatnegahttá boazoeaiggádiid, geat dárbbašit 
gáldet bohccuid, geavahit gáldenreaidduid lagabui 
almmuhuvvon vuogi mielde nugo lea čállojuvvon 
johtočállosis maid šibitdoavtterdirektevra almmuhii 
(Skum earáiguin,  2016). Gálden lea lobálaš go lea 

dárbbašlaš elliid buorredili geažil dahje eará erenoamáš 
sivaid geažil. Bohccuid mat galget adnot heargin, 
sáhttá maiddái gáldet vai šaddet oadjebasabun 
elliide ja olbmuide (Nesje 2014). Eará motiivvat 
gáldemiin, nugo njuovvat bohccuid maŋŋit dálvet, 
eai leat dohkkehuvvon lágas (Stenevik & Mejdell 
2011). Bohccuid gáldennjuolggadusat leat nappo 
čavgejuvvon sakka maŋimus jagiid (Nesje 2014). 

Ođđajagimánu 1. b. 2010 bođii elliidsuodjalanláhka 
fápmui1. Lága § 9 siskkilda gáldema; ”Olmmoš ii 
galgga čuohppat dahje gorutosiid váldit eret jus fal ii 
leat dohkálaš sivva elliid dearvvašvuođa vuhtiiváldima 
geažil. Gálden lea lobálaš go lea dárbbašlaš elliid 
buorredili geažil dahje eará erenoamáš sivaid geažil”. 

Dál lea dábálaš gielddus gáldet buot elliid, muhto 
šibitdoavttir sáhttá erenoamáš geavahanákkaid vuođul 
čađahit čuohpadeami.. Lea dušše šibitdoavttir gii 
sáhttá gáldet ja gáibiduvvo galgá geavahit jámiheami 
ja bávččasgieđahallama. Miellagiddevaš rievdadus 
2001 rájes 2009 rádjái lea ahte ealu elliidčálggu 
vuhtiiváldimii lea gáldenágga doarvái. Sarváid oažžu 
gáldet go dat lea buoremussan olles ealu čálgui.

5.4 Boazodoallostatistihkka
Almmolaš boazodoallostatistihkka lea hui 
mávssolaš diehtogáldu sámi boazodoalu birra 
Norggas. Dás oažžut earret eará ipmárdusa dasa 
maid stáhta háliida registreret, ee. ealuid ja daid 
čoahkkádusa ja geográfalaš juogu birra. Dát lea 
fas addán almmolaš hálddašeapmái ipmárdusa 
Norgga boazodollui ja lea leamašan stivrenreaidun 
hálddašandoaibmabijuide ovddasguvlui. 

Statistihkka álggahuvvui vuohččan 1970-logu 
loahpageahčen, maŋŋel go boazodoallošiehtadus 
ásahuvvui gaskal Norgga stáda ja Norgga 
Boazosápmelaččaid Riikkasearvvi (NBR) 1976:s. Mis 
danin váilu luohtehahtti statistihkka ealuid geográfalaš 
ja ahke- ja njiŋŋelas-/varisbohccuid čoahkkádusas 
ovdal dan áigge. Boazodoallu oaččui sierra 
hálddašanhálddahusa 1978:s (Boazodoallohálddahusa). 
Hálddahus fokuserii dađistaga registreret juohke 
orohaga ollislaš boazologu (beroškeahttá njiŋŋelas-/
varisbohccos ja agis) ja dárbbašii stivrenindikáhtoriid 
dan ođđa hálddašeamis. Ovdal dan boazodoalu 
statistihkkii gulai jahkásaš čálalaš raporta regionálalaš 
sámefálddiin juohke regiovnna boazologu birra  ja 
obbalaš čilgehusa das movt guohtundilálašvuođat ledje 
leamašan maŋemus dálvvi. Muhto nugo buot almmolaš 
statistihkain, de lea maiddái boazodoallostatistihka 
dulkon dihtoládje mii čatnasa dasa movt dieđut ledje 
čohkkejuvvon ja movt logut ovdanbuktojuvvojit ja 
dulkojuvvojit Sovjetlihtus (Istomin earáiguin, 2022). 
 

1  Láhka 2009-06-19 nr 97 elliid buorredili birra.

1960-logus norgga boazodoalu hálddašeaddjit válde 
Sovjetlihtu boazodoalu strukturrationáliserema 
ja industrialiserema motivašuvdnan maŋŋel go 
sis lei viiddis ovttasbargu rájiid rastá (Mathiesen 
earáiguin  2024). Norgga hálddašeddjiide orui buot 
dát nu ođas ja mávssolaš Sovjetlihtu boazodollui 
go gallede dáid, nu go plánenekonomiija, 
rehketdoalloprinsihpat ja ođđa vuogádat movt 
organiseret guođoheddjiid. Norgga hálddašeaddjit 
dutke dán dárkilit, ja lohke ahte sii áigot geahččalit 
fievrridit Neneca boazodolliid vásáhusaid Norgii. Dán 
raporterejedje Sovjet doaimmaheaddjit maŋŋel go 
Norgga sáttagoddi galledii Neneca 1965:s (Ledkov-
Malozemelskiy, 1965; Mathiesen earáiguin  2024).

Juo 1930 logus ráhkadedje Sovjetlihtu 
boazodoallohálddašeaddjit dárkilis rehketdoallo-
vuogádagaid boazodollui. Hui álkidahtton 
statistihkka makkár eallu lei, mas leat varisbohccot, 
njiŋŋelasat ja miesit iešguđet boazodoalloguovlluin 
Norggas ráhkaduvvui maŋŋel 1978.

Govus 1: Ealut Norggas doallojagi 2017/18 loahpas. 
(Landbruksdirektoratet 2018)

Ovdamearkan Sovjetaáiggis stáhta maid 
vuogádatlaččat geahččalii rievdadit boazodoalu 
vai dat buorebut heivehit duohtavuođa ja almmolaš 
statistihkaid. Dat guhkes áŋgiruššan Sovjetlihtus 
mielddisbuvttii ahte boazodollui ásahuvvui dakkár 
hábmejuvvon boazodoallomálle, mii dušše doaimmai 
sosialisttalaš ekonomalaš dilálašvuođain, doppe gos 
stáhta juolludii ollu ruđaid dan doarjumii (Klokov, 2020; 
Golovnev, 2013).

Sovjetlihtus ii heiven menorui almmolaš 
boazodoallomodellii, ja nu Sovjeta virgeolbmot 
álggahedje kampánja dán vuostá, mii lei bággonjuovvan 
ja ahte dákkár šlájat bohccot galge njuvvojuvvot. 
Kampánja bisttii olles kollektiviseren-áigodaga. 
Menorui gáldejuvvon bohccot meroštallojuvvojedje 
dárbbašmeahttumin ja fáhttin, ja virgeolbmuide 
bagaduvvui ahte galge njuovvat daid jus daid 
gávdne kollektiivva ealuin. Lea miellagiddevaš ahte 

dán kampánja ii sáhte čilget dainna ahte Sovjeta 
ámmátolbmuin eai diehtán menorui mávssolašvuođa 
birra ealuide (Istomin earáiguin 2022), danne go 
sii dihte makkár rolla dákkár bohccuin lea ealus. 
Sii liikká ákkastalle ahte buorit boazodoallit galge 
máhtte gávdnat buriid guohtoneatnamiid nu ahte 
olahit ahte miesit cevzet bures vaikko ealuin eai 
leat “beallegáldejuvvon” varrásat. Sivvan kampánjii 
menorui gáldejuvvon bohccuid vuostá lei eará 
sániiguin ahte dát bohccot eai heiven ámmátolbmuid 
ideologalaš govvii das mii buorre boazodoallu 
lea (Istomin earáiguin 2022).  Ámmátolbmot 
dakkár vuogádagas, man vuođđu lea politihkalaš 
ideologiija eai ipmirdan makkár váikkuhusaid 
dat mielddisbuvttášii biergobuvttadeapmái.

Norggas eai váldán mielde gáldejuvvon 
bohccuid, eai čal’oaivspáillihiid ja gáskkihiid 
almmolaš stáhtalaš statistihkas maŋŋel 1970-
logu ođastusaid (Skum earáiguin, 2016). Ággan 
lei addit vejolašvuođa lasihit njiŋŋelasaid logu 
ja eanaš vuoruhit miessešaddadeami ealuin. 

5.5 Gáskkihiid mávssolašvuohta
Lea váttis duođaštit vissásit ahte dihte go 
boazodoallohálddašeaddjit makkár váikkuhusat 
šadde go áŋgirušai dušše miessebiergobuvttadeami. 
Váikkuhusat das go eiseválddit álggahedje stimuleret 
miessebuvttadeami ja go eai leat gáldejuvvon 
varrásiid haga ealus, dagahii ahte ovttaskas 
boazosápmelaš fertii lasihit njiŋŋelasaid logu, 
jus biergobuvttadeapmi galggai bisuhuvvot. 

Mii diehtit odne ahte jos miesit galget oažžut ávkki 
iežaset ahtanuššanvejolašvuođain, de dárbbašit buriid 
guohtoneatnamiid ja guhtundiliid. Miessi oažžu álddu 
mielkki bokte biepmu, muhto go mielkebuvttadeapmi 
unnu ja miessi šaddá smirezasti, de miesi ahtanuššan-
vejolašvuođat unnot. Easkka nuppe geasi go misiid 
čoavji lea ollislaččat ovdánan, de nagodit šattuid 
ahtanuššanvejolašvuođaid ávkkástallat. Gáskkihat 
sáhttet maid heajubut šaddat dálvvis, muhto daiguin 
sáhttá vejolaččat bierggu buvttadit maŋŋil nuppi geasi. 
Ovdal moderniserema de láveje njuovvat eanet boares 
njiŋŋelasaid ja varihiid (Mathiesen earáiguin. 2024).

5.5.1 Teorehtalaš ovdamearka
Jus juohke njiŋŋelas oažžu ovtta miesi jagis, de 
buvttada njiŋŋelas sullii 18-19 kg bohccobierggu, 
fuođargoluid ektui, mii vástida 360 beaivvi mas 
ovdamearkka dihte leat 2 fuođarovttadaga beaivái. Jus 
buot njiŋŋelasain lea okta miessi jagis, de soaitá duohta 
biergobuvttadeapmi juohke njiŋŋelasas šaddat dušše 
13,3 kg (go lea 70 % miessebuvttadeapmi). Jus čorragis 
mas leat 10 bohcco leat guokte gáldejuvvon varrása, ja 
seamma eavttuid mielde, de šaddá rehketbihttá ná.

Jahkásaš biergobuvttadeapmi gáldejuvvon 
varrásiiguin ja daid haga

Gáldejuvvon varrásiid haga:  
10 álddu – 7 miesi x 18,5 kg          =  129,5 kg 
                   biergobuvttadeapmi 

Gáldejuvvon varrásiiguin:  
10 álddu  
5 miesi x 18,5 kg             =  92,5 kg 
2 gáldejuvvon varrása x 50 kg   =  100 kg   
              =  192,5 kg  
                  biergobuvttadeapmi

Mii oaidnit ovdamuni go leat 10 njiŋŋelasa de lea vuoitu 
sullii 50% badjelis go leat vel gáskkihat ealus. Jus 
70 % varis bohccuin gálde, de šaddá buvttadeapmi 
maŋŋil 2. jagi measta 100 % eanet dan sadjái go 
dan maid njiŋŋelas dárbbaša biepmu ektui.

Go mii dahkat dákkár rehketbihtá, de oaidnit 
čielgasit ahte boazoeaiggát sáhttá bisuhit iežas 
biergobuvttadeami ollu unnit njiŋŋelasaiguin 
dálveguohtuneatnamiin go leat 2 gáskkiha dálvvi 
badjel. Soaitá ahte njiŋŋelasaid logu sáhttá 
geahpedit 30- 40 % ja ahte teorehtalaččat 
guohtunvejolašvuođat buorránit ealihanbohccuide?

Diekkár dieđuid eat leat gávdnan almmuhuvvon 
hálddašeddjiin dahje boazodutkiin, geat leat beroštan 
guohtundeattus ja guohtoneatnamiid guorbamis 
Finnmárkkuduoddaris. Dát muitala ahte sii geat 
galggašedje diehtit, eai leat oppalaččat ipmirdan 
man mávssolaš lea ahte ealus leat gáldejuvvon 
bohccot. Min mielas lea áigi ahte Norgga eiseválddit 
čađahit boazodutkosiid, mas geavahit boahkuheami 
dahje diekkár metodaid sáhttá atnit vai garvá 
kirurgalaš čuohpademiid gáskkimiid oktavuođas.

5.6 Čoahkkáigeassu
Gáskkihat leat leamaš dehálaččat johttisápmelaččaid 
boazodollui, danne go dákkár bohccot sáhtte dahkat 
olles 25 % ealuin, muhto dáid bohccuid birra eai váldán 
mielde almmolaš boazodoallostatistihkkii. Mii eat sáhte 
árvádallat manne gáskkihiid eai váldán mielde moderna 
hálddašanstatistihkkii. Álkimus čilgehus sáhttá 
leat boazodoallu rievddai motoriserenservodahkan, 
eará gis sáhttá leat struktuvrarášunáliseren. 
Boazodoallostatistihka sáhttet ráhkadan dakkár 
boazošlájaiguin mat álkidahttet duohtavuođa ja mat 
leat biddjon hálddahuslaš juohkimiiguin, muhto eat leat 
gal boazodoalu árbevirolaš máhtu atnán vuođđun.

Olbmuid, bohcco ja guohtumiid gaskavuohta 
duođašta nanu olmmoščadnon ekovuogádaga sámi 
boazodoalus. Gáskkihat sáhttet earenoamáš vugiin 
váikkuhan ahte dákkár gaskavuohta lea olbmuid ja 
luonddu gaskka. Eallostruktuvrra moderniseren sáhttá 

iešalddis váikkuhan ahte boazolohku lassána, seammás 
leat gáskinvejolašvuođat áibbas gáržžiduvvon. 
Boazologu debáhtas mas stáda mearrida boazologuid 
unnidemiid, ja unnida olbmuid boazoealáhusas, eai leat 
suokkardallan makkár boazošlájat boazoeaiggádiin 
leat dahje ledje leamaš, muhto leat dušše geahččan 
man ollu bohccot leat. Dáid Norgga reguleremiid 
dihte, mat eai soaba olmmoš-čadnon-ekosystema 
prinsihppii, sáhttet unnán varrásat ja go eai leat 
gáskkihat dahkat boazodoalu bistevašvuođa hearkin.

Boazodoalu iežas máhttovuođđu ealu struktuvrra, 
guohtungeavaheami ja ceavzima birra lea sakka rievdan 
ja dagahan ealáhusa rašibun olgguldas váikkuhusaid 
vuostá. Maŋŋel 1978- boazodoallolága ja go 
sisafievrrededje miessenjuovvama, lea máhttu das movt 
varrásat ja gáskkihat váikkuhit dasa ahte eallu ceavzá, 
biergobuvttádeapmi ja guohtoneatnamiid ávkkástallan 
hedjonan. Dán máhtu birra eai oro eiseválddit diehtime, 
sii geat regulerejit boazoealáhusa Norggas dál.

5.7 Rávvagat
• Berre álggahuvvot máhttoprográmma man fokus 

lea gáskkihiid doaibma boahtteáiggi bistevaš 
boazodoalu ovdáneamis, man oktavuođas berre 
ovddidit ođđa gáldenmetodaid maid vuođđun 
leat ođđa máhttu šibitdoavttermedisiinnas ja 
boazodoalu árbedieđu máhttu elliid čálggu birra. 

• Mii rávvet ahte ráhkaduvvo kursa movt ovdánahttit 
indokahtoriid maid vuođđu lea árbevirolaš 
máhttu hálddašanstatistihkas. Konkrehta berrejit 
dákkár indikahtorat váldot mielde «modearna» 
boazodoallastatistihkkii nu ahte statistihka 
buorebut adnot bistevaš ovdáneamis.

• Buot máhttu mii lea olámuttos ferte geavahuvvot 
boahtteáiggi boazodoallohálddašeamis, ja 
gáskkihat berrejit fas váldojuvvot atnui sámi 
boazodollui ja vuođđudit dán árbedieđu 
ja ođđaáigásaš veterinearamedisiinnalaš 
teknologiija ja diehtaga vuođul

• Bistevaš ealus ferte boahtteáiggis leat 
balanserejuvvon eallostruktuvra.

